
DITÈÈKA DYÀ BALAMI

 Nènku, mbwena kwamba ne, cyà kumpàla nditèèka dyà
balami kampànda mu èkèleezìyà. Nènku èkèleezìyà wetù

mukesè ewu mmudìshikàmìne. Kêna ne dìngumba anyi ní ncinyi
bwà kumutùma balami bèndè to, ùdi ùdìsungwila balami bèndè.
Ùdi ùdìsungwila mpaasàtà wendè, ùdi ùdìsungwila balubuludi
bèndè, ùdi ùdìsungwila cintu cyônsò cìdì cìbwela ne cìdì
cìpàtuka mu èkèleezìyà. Kakwèna muntu udi ne mwâkù wà
kwamba nímpa cinyì cyônsò nkààyende to, ng’èkèleezìyà. Nènku
èkèleezìyà ng’aba bàdì bàlwa ne bàtwa èkèleezìyà nyama ku
mikolo ku dilwa dyàbò, ne byàdikumi byàbò ne milàmbù, bôbò
mbàdì misangu yônsò ne dîyì dyà kwamba dìdì ne bukenji mu
kutèèka kwà bàà mùshindù ewu.
2 Nènku ndi muswè kusàkidila kasùmbu kashààle kàà balami,
ne ndi ncyàmbila kuumukila mwab’ewu bwà èkèleezìyà yônsò.
Byôbì ne bàmwè bàà ku bânà bèètù abu bàdi mwab’ewu,
biinè abu ke Mwanèètù Cox, Mwanèètù Fleeman, ne Mwanèètù
Higginbotham ne Mwanèètù Deitzman, mbatwenzele mudimu
mwîmpè, benzèle Mukalenge, mu tabernacle emu.
3 Nènku ku musangu ne ku musangu, bilondèshìle tunungu
twà èkèleezìyà, cidimu cyônsò, balami anyì balubuludi
bàdi bàjikija dyàkàmwè mudimu wàbò. Nènku bôbò baswè
kwalukila, mbîmpè. Bôbò kabàyì baswè kwalukila, dîbà adi
bàdi mwà kutèèka bantu bakwàbò pa myaba yàbò, bu mùdì aka
kasùmbu kalekèlè.
4 Nènku dilòòlò adi mvwamubììkìle kasùmbù kàà balubuludi,
kiinè aku nkasùmbù kapyakàpyà kàà balubuludi. Mvwa
mumòne Mwanèètù Luther McDowell kaaba aka dilòòlò edi,
tudi ne disànkà dyà kumumòna mulwè, ùvwa mu kasùmbù
kàà kale kàà balubuludi. Mvwa muyè lumingu elu bwà
kujandula ne kulondesha bwà kwenzeja fotòcopi, wîkalà ne cyà
kuleejiibwa kùdì èkèleezìyà, kàbìdì. Bwà ne balubuludi bàà
èkèleezìyàmpindyewu kiMwanèètùWilliamMorgan, Mwanèètù
Mike Egan, ne Mwanèètù Banks Wood, ne Mwanèètù Roy
Roberson. Nènku bônsò mbàà mu cimenga emu, pa kuumusha
Mwanèètù Roberson udi musòmbèle pankacì pàà bimenga
bìbìdì. Mukalenge mmumòne ne bantu abu mbakùmbàne, ne
bàvwa bantu bàà kuneemekiibwa, ne mbapetè mpindyewu
bujitu bu balubuludi bàà èkèleezìyà ewu.
5 Nènku dîbà dìvwà masangisha aa àtùngunuka, ne
bàngǎmbìdì kùdì mpaasàtà mukwàcishi bwà twêtù, kusungula
kasùmbù kapyakàpyà kàà balami, bu mùdì aba bajikìje cyàbò
cikondo ne—ne balekele, nànku awu bìvwà bìkèngela kusòbola
balami bakwàbò kàbìdì. Mpindyewu, èkèleezìyà…Mùshindù

ùdìbi byenjììbwe, ngwà ne, kasùmbù kàdi mwà kufunkuna
balami, bantu bàdìbo bamanyàngàne naabò ne bàbàsangàne ne
mbààkuneemekiibwa ne bantu baakàne.

6 Mudimuwamulamimmudimumunènemenemene, ne luumù
lunène kùdì Mukalenge bwà kwikala mulami mu èkèleezìyà.
Nànku awu, mu disangisha dilòòlò adi, bàvwa bantèèlèle
muntu kampànda. Kàdi patwǎtwìdyanganyi ne mpaasàtà,
dìvwà dìlonda…diitaanu dishààle edi, bìvwà biitabijììbwe kùdì
muntu ewu ne bantu aba bàvwa bantu bààkuneemekiibwa ne
bantu baakàne.

7 Nsongààlùmè kampànda uvwabò bapetè, kàvwa
mukùmbàne menemene to (kabìyì ne mbwalu kàvwa muntu
wa nsongo to), ewu uvwabò batùlèèje kùdì umwe wa ku bantu
bààkuneemekiibwa bàà mu kasùmbù kèètù kàà balubuludi.
Kàdi patwatwìdyanganyi ne mpaasàtà, ke mêmè kukonka
bidimu byà nsongààlùmè, ùcìvwa ku mbangilu kwà bidimu
makumi àbìdì ne byà mu njila. Muntu mulelèlà, mwakàne, ne
wakuneemekiibwa, kàdi twêtù kulwa kujandula ne ùcìvwa
mujikè. Bible ùdi ùlomba ne mulami ìkalè musele. Ùdi ne cyà
kwikala mulùme mwena mukàjì umwe.

8 Ne pashììshe muntu mukwàbò uvwa muntu
wakuneemekiibwa menemene, mukùmbàne menemene bwà
mudimu ne uvwa mufwànyìne kwikala muntu wa lulamatu,
mùvwà mwanèètù mumulêje. Pashììshe paanyimà pàà
dilondesha dyà bwalu abu, nènku mwanèètù awu ùcìvwa
ùbwelelakùmuDiitabuuja edi, mukàjèndè kîmmuDiitàbùùje to.
Nènku ki cyôcì aci kutùùlacì muntu awu nsàlà ku mudimu awu.
Bwalu ùdi ne cyà kwikala ne dîkù dyèndè dyônsò dìmukòòkela,
bàdi ne cyà kwikala pààbò mu Diitabuuja, bwalu mbifwànyìne
kwikala ndululu.

9 Nènku tudi munkacì mwà kwibaka, ne tudi tujinga kutèèka
èkèleezìyà ewu pa kaaba. Nènku bu mukùlù wa ku mutù wa
èkèleezìyà, ndi ne cyà kumòna ne mmulamììbwe, bilondèshìle
Mifùndu, kantu ne kantu kônsò kashìndàmeene pa Dîyì.

10 Ne pa nànku ki bwà cinyì, dîbà adi, bìvwa bisangànyììbwe
byanyishììbwe kùdi kasùmbù ne mpaasàtà, ne mutàngidi wa
ku mutù, bwà kusungula mu musùmbà ewu wà bantu batùdì
twela meeji ne mbantu bààkuneemekiibwa ne baakàne. Tudi
twêtù ànu mwà kulwa naabò. Nènku bìdi ne, dîbà adi, bàdi
bàsungudiibwa kùdì èkèleezìyà, ku disungula dyàbo bôbò
nkààyabo. Ne pashììshe ki bantu aba kwenzabò mudimu,
pììkalàbo bûmvwe ne nebììtabè mudimu ewu. Dîbà adi nebàlwe
bwà cikondo cîpì, bwà kumòna ne bàdi pàmwǎpa bùùmvwa ne
Nzambì mmubàbììkile. Ne byôbì mwà kwenzeka ne pashììshe,
bôbò badyumvwe ne kî mbakùmbàne to, dîbà adi, bàdi ne
bukenji mu mbingu mikesè yìdì yìlonda bwà kulekela mudimu

awu, bwà mûngà muntu wàmòna mwà kusungudiibwa pa kaaba
kààbò.
11 Nànsha nànku, ku cibangidilu cyà ditàbuluja dîndì (bu
Nzambì mwà kwanyisha) muswè kwenzeja mwaba ewu
mu tabernacle emu pândì ànu ne ngaapecìku ndambù wa
diikisha, dîbà adi ndi—dîbà adi ndi…netùjidilè balami aba
mu kubàtentekela byanza, balami ne mulami wa cibùcilu mu
èkèleezìyà ewu. Kàdi dyàmbedi bàdi ne cyà kutèkiibwa ne—
ne kumòna mùshindù ùdìbo bawùnangè ne mùdì disangisha
dicìswe. Dîbà adi pììkalàbi—dîbà adi pììkalàbi bîmpè nseke
yônsò, dîbà adi tudi tujidila bantu aba bu balami, ànu mùdì
Balubuludi basungùdììbwe mùshindù ùmwèùmwè awu.
12 Mbudìshikaminyi ne mikenji yà èkèleezìyà, ku Dîyì dyà
Nzambì. Ki bwà cinyì, aci, kabèèna ànu mwà kwamba ne
“Ndi ngèèla meeji ne muntu ewu mmufwànyìne kwikala
muntu mwîmpè,” kî mmwômò to, “Mwanèètù Neville ùdi
wèla meeji ne muntu ewu mmufwànyìne kwikala muntu
mujaalàme,” anyì “kasùmbù kà balubuludi kàdi kèèla meeji
ne muntu ewu mmufwànyìne kwikala muntu mujalàme.” Bìdi
ne cyà kwenzekela kùdì èkèleezìyà! Muntu nànsha umwe kêna
ùdyènzela ní ncinyì ní ncinyì mu yêyè mwaba ewu nànsha.
Ndisungula dyà èkèleezìyà. Ng’èkèleezìyà mudìshikàmine.
13 Mukàndà wà kale wà tunungu wàkanyanguka mu nkòkà wa
mâyì wa mu cidimu cyà 1937. Tudi batentùlùle twôtù atu, nènku
netùtùlembèlèjè ku cimanu mwab’ewu mu matùkù makesè emu,
midimu yà balubuludi, balami, balami bàà cibùcilu, ne bikwàbò,
mpaasàtà, bàkwàcishi, ne bikwàbò.
14 Ku ngâsà wa Nzambì, bàvwa bangambìle, ne byà pa
lukàmà lukàmà byà disungula dyà kasùmbù kàà èkèleezìyà
ewu, ne mbasangàne ne Mwanèètù Hollin Hickerson mmuntu
mwakàne, wakuneemekiibwa, mmukùmbànyine mulongo wà
kaaba aka bwà kupeta lu—luumu lunène lwà kwikala mulami
wa tabernacle ewu.
15 Kàbìdì tudi basangàne ne, ne ku disungula dyà kasùmbù,
ne Mwanèètù Collins mmusangànyììbwe pèndè ne mmuntu
wakuneemekiibwa ne mwakàne. Bu mùdìye mwambì, yêyè
mwinè, ki bwà cinyì tudi mwà kumulòmba bwà kulwayè ne
kwikala mu—mulami wa èkèleezìyà; kî ng’ànu mulami cyanàànà
to, kàdi mukwàcishanganyi ne Mwanèètù Neville, ne pàmwǎpa
mu kàlaasà kàà Dyàlumingu, anyì bwà kwangata kaaba kàà
Mwanèètù Neville, anyì nî ncinyì cyônsò cìdìye mubììkìdììbwe
bwà kwenza bu mukwàcishanganyi ne Mwanèètù Neville aci. Ki
Mwanèètù Collins awu.
16 Nènku, kàbìdì, èkèleezìyà mmusangàne, ne mwanyishe, ne
Mwanèètù TonyZabel, mmuntuwakuneemekiibwa nemwakàne,
ne mmwanyìshììbwe kumpàla kwà kasùmbù kàà balubuludi

ne bampaasàtà, bwà kumulòmba bwà kwangata mudimu wà
bulami mu mwine tabernacle ewu.
17 Ne mbalòmbe kàbìdì, ne mbasangàne muntu
wakuneemekiibwa munkacì mwètù…(Kî…ki ng’ànu aba
nkààyabò bàdi bantu bààkuneemekiibwa to, mpindyewu,
kàdi mbasòbola ànu kùdì kasùmbù.) Mwanèètù Taylor wa ku
Henryville, anyì Memphis, ngèèla meeji mmwômò, Memphis,
mu Indiana. Ùdi neetù kùkaadi matùkù, ùkwàta mudimu wà
bu wìsiyè ne cyônsò cìvwà mwà kwikalaku aci. Awu ke udi
èkèleezìyà mwanyìshe, anyi kasùmbù ne baampaasàtà, bwà
neùdikù mwà kwitaba mu—mudimu munène bu wà kwikala
mulami wa mwine èkèleezìyà ewu.
18 Ne bàvwa kàbìdì balòmbe mukù wa Mwanèètù Mike Egan,
Mwanèètù—Mwanèètù Bob Harned, ùvwa musòbòdììbwe kùdi
kasùmbù ne kùdì baampaasàtà, bwà kwitaba mudimu wà
mulami wa cibùcilu wa tabernacle mwine ewu, cìdì ciikàle
mudimu wàkuneemekiibwa, ne ùdi ùlòmba bwakàne ne luumù.
19 Mu dyenza dyà cyôcì eci, ndi ngèèla meeji ne, bânà bèètù,
bwà kunùbììkidila apa, aci ncifwànyìne kwikala luumù kunùdì.
Kàdi kacìyì ànu aci to, kàdi ncintu kampàndà cyà dyenza.
20 Pa dîbà edi ndi ndòmba Mwanèètù Neville,
mukwàcishanganyi neetù, bwà kubala bìdì bilòmbììbwe bwà
mulami. Mwanèètù Neville, bu wêwè mwà kucibadila mu Dîyì
dyà Nzambì. [Mwanèètù Neville ùdi ubala Timòòtè wa Kumpàla
3.8-13—Muf.]

[Byà mwomùmwè kàbìdì balami bàdi ne cyà kwikala
bajaalàme, kabàyì beena mpàla yìbìdì nànsha, kabàyì
badìfìle ku dinwà dyà mvinyo wabûngì, kabàyì beena
lukùkà lwà mfranga yà manyaanu to;]
[Balamè bwalu busokoka bwà diitabuuja mu kondo

kàà mwoyi kakezùke.]
[Nènku bôbò aba pààbò bììkalè bateecììbwe dyàmbedi;

pashììshe nùbàlekèlè bàkwate mudimu wa bulami,
kabàyì kabandàbàndà.]
[Ànu mùshindù awu ke ùdì bakàjì bààbò kàbìdì ne

cyà kwikala baakàne, kabàyì beena kabwabwa, bapole,
beena lulamatu mu maalu ônsò.]
[Balami bììkale balùmè beena mukàjì umwe,

bàlombola bânà bààbò ne nzùbu yàbò bîmpè.]
[Bwalu aba bààkakwàtà mudimu wa bulami bîmpè

mbàdìpetele mulongo mwîmpè, ne ditwìa dinène mu
diitabuuja dìdì mu Kilistò Yesù.]

21 Amen. Mvwa njinga ne pa dîbà edi ngaalòmbàku bânà bèètù
bàdì babììkìdììbwe aba, ne bàdikùmwà kuseemena kumpàla eku
ku cibùmbà cyà ku cyambilu eku bwà katancì kakesè cyanàànà.
Nènku patùdì twinyika mitù yètù katancì kakesè cyanàànà

bwà disambila apa, ndi muswè bwà bôbò…Nènku èkèleezìyà
mmumanyè cìdì bwalu ebu, ne eci nkusungula kasùmbù kèènù
kàà balami ne mulami wenù wa cibùcilu.
22 MukalengeYesù, nnemeejimapòle, ne à difwànà dyàNzambì
atùdì tulwa naawù Kûdì mpindyewu. Tudi tulwa mu kaneemu
kàà Dîyì Dyèbè Ditàmbe Cijila, tudi tulwa biikàle twitabuuja
ne “Dîyì dyà muntu yônsò dììkalè mashimi, kàdi dyà Nzambì
dììkalè dilelèlà.” Nènku tudi ne kusàkidila Kûdì bwà Èkèleezìyà
ewu udi Yesù musùmbe ne Mashi Èndè Sungasunga à mushinga
mukolè awu, ne mutùpe nzùbu ewu bwà kukuukwilamù.
23 Nènku bu batàngidi bàà cisùmbù cinène eci cyà mìkòòkò,
cìdì NyumàMwîmpèmutùtèèke bwà twêtù kwikala, tudi tuteeta
mpindyewu bwà kuleeja disangisha edi musùmbà wà lulamatu,
mwakàne wà bantu batùdì twitabuuja ne mbûjììbwe ne Nyumà
ne badìlongolole bwà mudimu. Bu mùvwàbi byambììbwe
musangu kampànda bwà kasùmbù kàà balami ne: “Ndààyi
nukadìkèbèlè munkacì mwènù, bantu bàà luumù lwîmpè ne
biikàle ne Nyumà Mwîmpè, bwà bààmònakù mwà kukwàta
mudimu mu mùshindù ewu, bwà kucyùka bakàjì bakàmbà ne
bânà bàà nshiya, bwà kwabanya mfranga, ne kucyùka bilenga
byà èkèleezìyà.” Bidimu byà kale byàbya, tudi babalè ànu
mifùndu yà Pôlò, musantu munène, musonsòdììbwe awu, udi
upàtula dîyì dyamba dyà muMifùndu dyà bìdì bilòmbììbwe bwà
myaba yà mùshindù ewu.
24 Nzambì, twàku bantu aba mushinga. Nènku mpindyewu
ndisungula, Mukalenge, bu èkèleezìyà mudìshikàmìne, bu
mubidi wà Mukalenge Yesù, bwà bôbò kwenza disungula edi.
Ne…[Katùpà kàà mukàbà wa mêyì munda mutupù—Muf.]…
ne ùludikè citùpà eci cyà mudimu mu mùshindù wa pabwàwù,
mu Dînà adi dyakàne ne dyà cijila dyà Yesù.
25 Mpindyewu ne mitù yètù miinyika, kî ng’ànu mitù yètù to
kàdi myoyi yètù, ne bu mùdì cidimba cyônsò cyà èkèleezìyà
ewu, cìtù cìlwa pa ciibidilu mwab’ewu bwà kutwà mpàndà ne
byàdikumi byènù ne milàmbù, cìdì cìbadiibwa bu cidimba
cyà èkèleezìyà ewu, pàdì mpaasàtà ne mêmè, nkààyetù,
batàbàle, mpaasàtà mukwàcishanganyi naanyì, Mwanèètù
Neville, ne mêmè batàbàle, ndi muswe kukonka ne èkèleezìyà
ewu mmusangàne ne Mwanèètù Taylor mmuntu udi mwà
kusungudiibwa, ne ngeelèlù wenù wa meeji mutàmbe bulenga,
bwà kwikalayè mulami kumutù kwà musùmbà wà bantu ewu
anyi? Nenùleeje nànku ku dyela dyà cyanza cyènù muulu.
[Mwanèètù Branham ùdi wìkisha—Muf.] Mbîmpè. Mpindyewu
kwôkò udi ubènga, udikù mwà kwela cyanza cyèbè muulu.
[Mwanèètù Branham ùdi wìkisha.] Twasàkidilaayi.
26 Kùdikù umwe wa ku bidimba byà èkèleezìyà ewu udi
musangàne ne…ne bônsò, nudi basangàne ne Mwanèètù Hollin
Hickerson mmuntu mwakàne ne wakuneemekiibwa, ne mmuntu

udi usanganyiibwa ku mêsù kwènù mukùmbàne bwà kulwayè
mulami wa èkèleezìyà mwine ewu anyì? Nudikù mwà kucìleeja
mu kwela kwà cyanza cyènù cyàbalùme muulu. [Mwanèètù
Branham ùdi wìkisha—Muf.] Kwôkò udi ubènga, nànku elààku
cyanza muulu. [Mwanèètù Branham ùdi wìkisha.]
27 Disangisha edi didi disangana ne Mwanèètù Collins ùdi
byà mwomùmwè, muntu mwakàne ne wakuneemekiibwa, ne
mukùmbànyìne mudimu wà kwikala mulami wa èkèleezìyà
ewu anyì? Nudikù mwà kwela cyanza muulu anyì. [Mwanèètù
Branham ùdi wìkisha—Muf.] Èyo. Udi ubènga, udikùmwà kwela
cyanza cyèbè muulu. [Mwanèètù Branham ùdi wìkisha.]
28 Disangisha edi ndisangàne ne Mwanèètù Tony Zabel ewu
mmuntuwakuneemekiibwa nemukùmbànyìnemudimu ewu, wà
kwikala mulami kumutù kwà kasùmbù kàà mìkòòkò eyi mu
èkèleezìyà mwine ewu anyì? Nudikù mwà kwela cyanza cyènù
muulu. [Mwanèètù Branham ùdi wìkisha—Muf.] Udi mubènge,
elà cyanza cyèbè muulu. [Mwanèètù Branham wìkisha.]
29 Disangisha edi ndyumvwe ne Mwanèètù Harned mmuntu
mukùmbàne ne mwakàne, udi neetù kukaadi cikondo ewu,
bwà kwikala mulami wa cibùcilu, mufùndi mulami wa cibùcilu
wa èkèleezìyà ewu, bwà kulama mpetu yèndè ne kufuta
fakètîlà yèndè anyì? Byôbì nànku, elààyi cyanza cyènù muulu.
[Mwanèètù Branham ùdi wìkishà—Muf.] Kùdi udi ubènga anyì,
elà cyanza cyèbè cyàbalùme muulu. [Mwanèètù Branham ùdi
wìkisha.]
30 Ndi njinga kwambila ba—bânà bèètù bàdì biimàne kuulu
pa dîbà edi, kwinshì kwà nkùrusè ne, èkèleezìyà ewu, ne mêyì
lukàmà pa lukàmà (kakùyì dîyì dìdì dibènga nànsha dikesè),
mmunùsangàne bônsò bakùmbàne ku mêsù kwà Nzambì bwà
mudimu ewu ùdì Nzambì munùbììkìdìle.
31 Mpindyewu, nwênù, mùdìbo bâmbè ne: “Bǎnjì kuteeciibwa
dyàmbedi, bwà kumòna ní bàdi bàjinga mudimu ewu.” Munda
mwà mbingu mikesè, bu Nzambì mwà kwanyisha, nêngààlukilè
bwà kutentekela kasùmbù kàà bantu aka byanza, bwà kubènza
balubuludi bamanyìk-…ànyì balami bààmu èkèleezìyà ewu, ne
mulami wa cibùcilu.

Twìnyikààyi mitù yètù ànu bwà katùpà kakesè cyanàànà:
32 Mukalenge, tudi ne disànkà dilòòlò edi dyà ne kùcìdi bantu
baciikàle ànu nemwoyi pa buloba bàdìmwàkwendamudifwànà
dyà Nzambì kumpàlà kwà bàà pa buloba; ne difwànà dyà
Nzambì menemene mu mùshindù wà ne tabernacle kampànda,
ne tunungu tuumisha bu mùdì ewu naatu emu, ùdi mwà
kusungula bantu bàtaanu mu mwaba wà balombodi bààbò,
kakùyì dîyì dìmwè dìbènga to. Tudi ne disànka bwà bwalu
bwàbò, ne tudi tuumvwa ne Wêwè uvwa nèètù mu dyangata dyà
mapàngadika aa, kasùmbù aka ne twêtù baampaasàtà.

33 Nzambì, bèneshàku bantu aba. Nènku bàkwatemudimu ewu
ne mwoyi wàbò wônsò, bamanyè ne cìdi cìbàpetela mulongo
munène mu Dyulu. Dîngà ditùkù pììkalà Mikàndà yà mu Dyulu
ne cyà kubwikidiibwa, swâkù bwà Mukàndà wa bantu bàà mu
dyulu ne mu Mukàndà munène wà Dyulu ùkàngudiibwè, swâkù
bwàmênà àbò ìkalè lukàmà pa lukàmà kumpàla kwà Nzambì ne
Musungidi ne bilwilu byônsò byà mu Dyulu, bwà kwikalabi byà
mwomùmwè mu Bukalenge Bwèndè. Bàbènèshèku, Mukalenge,
ne swâkù bwàbàkwatèkumudimu ewubîmpè.MuDînà dyàYesù
mmutùdì tuKwela twasàkidila bwà bwalu bwàbò. Amen.
34 Ndi muswè ànu kunùlabula ku byanza, Mwanèètù Harned,
ne Mwanèètù Zabel, ne Mwanèètù Collins, Mwanèètù Hikerson,
ne Mwanèètù Taylor. Ne disànkà dyàbûngì menemene bwà
kumanya ne tudi babwele mu bwobùmwè cikondo cyônsò
eci ne bantu bààkuneemekiibwa bàà mùshindù ewu. Nzambì
ànùbènèshè mpindyewu. Nènku netùnùmòne matùkù kumpàla
eku, mu katancì kakesè emu mûndì nkèba kwikishakù ndambù
emu, bwà kwalukila, ne kumòna munùdì banange mudimu
wènù. Bîmpè, ku disungula dyàbò, ngèèlameeji ne bìvwa lukàmà
pa lukàmà, kàkùyì dîyì nànsha dìmwè dibènga to.
35 Kaa, kanwènaku ne disànkà dyà kwikala badìsânge ne bantu
leelù ewu bàdì mwà kwenda kumpàlà kwà Nzambì, ne difwànà
dyà Nzambì, ne kwikala ne mwoyi mu buloba butùdì ebu mu
ngiikàdìlù awu anyì? Ncintu cilenga be.
36 Ne ndi ne disànkà dyàbûngì dyà kumanya dilòòlò edi ne
ndi ne dyêsè dyà—dyà kwikala ne bantu aba ne èkèleezìyà
ewu biikàle balundà bàànyì. Ndi ne disànkà dyà mùdì
Nzambì mwenze ne ndisangìshè ne Èkèleezìyà Wendè pa
buloba bujimà. Kaa, mbadyombòdììbwe ne balekela ne bènda
bàbàmba mambàvì, nènku ànu bu mungǎmbì mu dìndà emu
mu diyiisha dyànyì, pàmwǎpa basopi bàà bitocì, mùshindù
wùdì bàà pa buloba bàbàtàngila, bu “musùmbà wa bakoleshi
bàà maalu,” kàdi Nzambì ùdi ùbàtàngila bu bânà Bèndè. Ndi
ne disànkà dyàbûngì be bwà cyôcì aci. Mbàfwànyìne kwikala
kabàyì bamanyè mwà kunwàmbila ntàntà wa kilòmèètà yà
kuumukila apa ne ku ngondo to. Mbafwànyìne kwikala kabàyì
bakùmbànemwàkwamba ndongolweluwamabùlùngùwônsò ne
mùshindù ùdìwu akwàta mudimu to. Kàdi kùdi cintu cìmwèpelè
cìdìbo bamanyè menemene, mbamanyè dîbà dyàkaledììbwàbo
cyàkàbìdì. Ndi ne disànkà dyàbûngì be bwà bwalu bwàbò.
37 Byênze bu kaamùfwanù kakesè kangààkayiilà, nènku
nènkàsangìshe dilòòlò edi ne bânà bàànyì bàà bakàjì batekète
bàbìdì bwà kwenza bwà twêtù kucyumvwa bîmpè, bwà
kucìvwija cilelèlà kutùdì, bwà nwamòna mwà kuumvwa
dyumvwija dyàcì. Dìndà kampànda, ncìjukilakù mu bulààlù…
Ndi ne bânà bàà bakàjì batekète bàbìdì. Wumwe wa kùdìbo
n’Rebekah, ne wumwe wa kùdìbo n’Sarah, nènku mbânà bàà
bakàjì batekète bàà papa.

38 Nènku ndi ne mwânà mukesè wa balùme, Joseph. Mvwa
mfùmina ku Chattanooga, ngùùmukila mu disangisha dilòòlò
kampànda, pâmvwà kuntwaku mu cibìlù cyà bukèbikebi
cyà ndekeelu eci. Nènku mvwa nsanganyiibwa mu—kàshinyì,
ngenda nya ne mwanàànyì wa balùme mukùlumpè, Billy.
Mukàjèndè ne Meda bàvwa mu kàshinyì, ne bânà bàà bakàjì.
Nènku patùvwa munkacì mwà kwendesha, muntu nànsha umwe
kàvwa mwakule cintu nànsha cìmwè to mu ntàntà wa mìsèèsù
yàbûngì. Kàbìdì mvwa mutàpe bantu ku mwoyi bikolè dilòòlò
adi bwà mùshindù ùvwàbo bènza maalu. Ne muntu nànsha
umwe kàvwa mwakulè bwalu nànsha bùmwè to. Ki Joseph
mwânà kunguupukilayè ku dikaaya, wàmba ne: “Papa, udi
muyiishe muyishilemu dilòòlò edi!”
39 Nènku mu dìndà emu, pâmvwà ngùùmuka mutàngìle ku
Mùsèèsù wà Mwandamukùlù ne wà Dikumi, kùdì…anyì wà
Penn ne wà Dikumi’s, wè, muntu nànsha umwe kàvwa mwâmbè
cintu kampànda to, mukàjàànyì ne bânà bàà bakàjì bàbìdì. Ki
Joseph mwânà kunkwàtayè kàbìdì pa dikaaya, e kwambayè ne:
“Papa, ne, mvwa mwanyìshe bikolè diyiisha dyà mu dìndà emu
be,” mwàkambàye.

Mêmè ne: “Èè, ndi ne fanatike umwèpelè, mmwânàànyì wa
balùmè.”
40 Nènku tupingane ku dyakula dyètù dikesè. Mbììka dìndà
kampànda, musòmbe mu cibambalu, ki Becky mwânà kulwayè
lùbilu ne, wàmba ne, kudìbaalayè pamukòlòwànyì ne kungelayè
dibòko ku nshìngù, ne yêyè’s mmwânà wa bakàjì mutekète wa
papa. Nènku ùvwa ùngupukila. Ki Sarah mwânà kukàtamukayè
mu bulààlù muvwàle pijamas yèndè mikesè ne ùvwa, kwamba,
ùlwa wènda ùnyeema lubilu mulondelè. Yêyè ngwa mêsù makesè
à mafììkùlùke.
41 Becky mutekète awu ùvwa mwà kwamba ne: “Kaa, Sarah,
kabyèna bìkèngela bwà wêwè kulwa to, bwalu ndi ne Papa
yônsò bwànyì mêmè nkààyanyi. Papa ng’wanyì yônsò!” Ki Sarah
mutekète, mubètèkè tushìkù twèndè tukesè atu, twîsù twèndè
tukesè tufìkùlùke atu tubwita. Mêmè e kumuvinya ku dîsù
mùshindù ewu koolola cinù cikwàbò, ki yêyè kulwa kusòmbapù
mubâle mikòlò.
42 Becky ùdi ne mikòlò mile, nànku yìvwa mifwànyìne kutwà
panshì. Sarah mutekète awu ùvwa ùtètuka, ki mêmè kujìngila
Sarah mabòkò ànyì ônsò. Ki Sarah mutekète awu kutàngilayè
Becky kwamba ne: “Becky, udi mwà kwikala ne Papa yônsò, kàdi
Papa ùdi naanyì mêmè yônsò!”
43 Nènku ndi ngèèla meeji ne ke mùshindù ùdìbi nànku
mwab’ewu. Tudi bafwànyine kwikala bapange kumanya tèòlòji
yônsò ne myâkù yônsò minène yà cyena Ngèlikà, musùmbà wà
bantu ewu ùdi mwà kwikala kawùyì mumanyè to. Kàdi kùdi

cintu cìmwèpelè cyà bushùwà, ndi ngììtabuuja ne Yesù ùdi neetù
bônsò. Amen.

Èyo, Mwanèètù Neville. 

